
Calendario escolar para o curso 2026/2027

Datas a ter en conta

Inicio de curso
9 setembro para todas as ensinanzas. Nas de réxime 
especial poderá flexibilizarse até o 16 de setembro

Remate do curso
21 de xuño para todas as ensinanzas, agás para os 
segundos cursos dos ciclos de FP que será o 15 de xuño

Nadal Do 22 de decembro  ao 7 de xaneiro, ambos incluídos

Entroido 8, 9 e 10 de febreiro

Semana Santa Do 22 ao 29 de marzo, ambos incluídos

Día do ensino 7 de decembro

Entrega das programacións Antes de finais de setembro a inspección

Avaliación inicial Até o 16 de outubro

Avaliación final 1º BAC e 1º FP Básica A partir do 7 de xuño
Avaliación final extraordinaria 1º BAC e 1º FP 
Básica

A partir do 19 de xuño

Avaliación final 2º BAC A partir do 12 de maio

Avaliación final extraordinaria 2º BAC A partir do 9 de xuño
Avaliación final EI, EP, ESO, 1º FP grao medio e 
grao superior

A partir do 21 de xuño

Avaliación final 2º FP Básica, grao medio e grao 
superior

15 e 16 de xuño

Avaliación final grao elemental e profesional de 
música e danza

A partir do 2 de xuño

Avaliación final 6º grao profesional A partir do 10 de maio

Avaliación diagnóstico primaria Entre o 26 e 30 de abril

Avaliación diagnóstico secundaria Entre o 19 e o 23 de abril

A CIG-Ensino propón a flexibilización no inicio de curso nas 
ensinanzas non obrigatorias e non superar os 175 días lectivos



Non debemos ter máis de 175 días 
lectivos
Para o sindicato os 175 días lectivos que fixa a 
LOMLOE debe ser o tope, e non chegar aos 176 
que a Consellería leva impoñendo os últimos 
anos, ou aos 177 que recolle este ano o 
borrador, polo que propoñemos alongar o 
período de vacacións escolares de Nadal até o 8 
de xaneiro. Aceptaron poñer o día 7 de xaneiro 
como non lectivo, co cal como o 19 de marzo é 
feriado temos de novo os 175 días lectivos. 

Tamén propoñemos flexibilizar o comezo do 
curso nas ensinanzas non obrigatorias, podendo 
facelo como moi tarde o 16 de setembro. Se o 
reparto de módulos e grupos non se fai, como 
así debería ser, até o 1 de setembro, que é cando 
todo o profesorado tanto definitivo como 
provisional está no centro, son precisos máis de 
seis días para preparar o comezo das clases. Os 
equipos directivos precisan tempo para elaborar 
horarios ou estipular desdobres. 

Días non lectivos escollidos polos 
centros 
No artigo 7 indícase que os consellos escolares, 
os consellos sociais ou, na súa falta, as persoas 
responsables de centros de menos de tres 
unidades, poderán solicitar segundo proceda, 
un ou dous días lectivos. Pedimos que se 
exprese directamente que “deberán”, e non 
quede na posibilidade de que no centro non se 
collan. Aceptan a proposta

Período de adaptación de infantil
Un ano máis reiteramos que o período de 
adaptación non pode ser de só cinco días. A orde 
que desenvolve o Decreto polo que se establece 
o currículo de infantil concreta que dita 
adaptación non pode superar o mes de 
setembro, pero neste caso só vai até o 15.  

A incorporación gradual do alumnado aos 
centros educativos é unha necesidade do 

alumnado na educación infantil e reducilo ou 
amplialo debe corresponderlle, en función do 
propio alumnado, ás mestras e mestres.  

A administración négase a ampliar o prazo do 
período de infantil, que neste momento non o ve 
necesario, que xa teñen adaptación en 0-3.

Xornada reducida en xuño e setembro
O horario reducido de 4 horas nos meses de 
xuño e setembro, eliminado por un acordo dos 
demais sindicatos coa Consellaría no curso 
2008/2009, segue prohibido un curso máis, 
sumando máis horas lectivas na xornada anual. 
A CIG-ensino mantén en solitario, desde a parte 
sindical, a recuperación daquela xornada 
reducida. Demandamos ademáis que naqueles 
centros onde se pasa de xornada partida a mixta 
se manteña o horario reducido.

Cambios de horarios 
Os cambios de horario do profesorado unha vez 
comezado o curso non deberían vir na orde do 
calendario. Agora xa van vir recollidos na 
resolución que se vai sacar para o curso 
2026/2027 da xornada laboral semanal do 
profesorado e entendemos que tamén deben 
estar recollidos e motivados no novo marco 
normativo que se regule. As funcións e tarefas 
que se poden desenvolver polos cambios deben 
coñecerse e non depender da decisión da 
dirección tal e como aparece neste borrador e 
tamén no aberto que se deixa na resolución para 
o próximo curso. Non se poden permitir os 
abusos que se cometeron nestes últimos anos 
onde incluso se utilizou ao profesorado que 
quedou con horas libres para repartirse os 
módulos de profesorado en IT, permisos ou 
licenzas.  

A administración mantén o dito o ano anterior, o 
profesorado que libera horario non pode asumir 
a docencia de cursos de profesorado de IT ou 
con permisos. 



Conmemoración do 10 de marzo 
Solicitamos que se recoñeza no marco educativo 
os sucesos históricos ao redor do ano 1972. Os 
centros escolares deben ser un elemento central 
no recoñecemento da nosa memoria, 
lembrando a loita contra a represión franquista 
e a loita polos dereitos da clase traballadora 
galega. Ante o negacionismo da ultradereita e a 
pasividade da dereita, resulta máis urxente ca 
nunca lembrar as datas clave que nos permiten 
comprender o pasado recente e a construción 
da sociedade galega de hoxe. Compre 
reivindicar a memoria, a conciencia social e o 
simbolismo que representa o 10 de marzo. 

Conmemoración da diversidade 
afectivo-sexual 
Seguimos esixindo que as conmemoracións 
vinculadas coa visibilidade e integración da 
diversidade afectivo-sexual conten cunha data 
ou semana concreta, xa que de non facelo é 
unha maneira de invisibilizalas dentro do 
calendario escolar.   

A administración di que a listaxe parece un 
catálogo, que cada centro ten a súa autonomía 
para conmemorar os días que entenda, e que 
están valorando eliminar o “catálogo de 
propostas”. 

Transporte escolar 
Como todos os cursos, os centros que combinen 
o servizo de transporte con outros centros terán 
que resignarse a que sexan as empresas do 
transporte as que condicionen os horarios de 
comezo e fin do horario lectivo, sen ter en conta 
por criterios pedagóxicos. O resultado é 
desprazamentos excesivamente longos e 
horarios totalmente disparatados só por 
conveniencia das empresas adxudicatarias do 
transporte escolar.  

Derrogacións 
Nesta orde derróganse varias ordes e artigos que 
regulan aspectos dos horarios do profesorado, 
xa que agora se van recoller na resolución que 
da instrucións da xornada laboral semanal 
docente que ven a esta mesma mesa, e 
normativas para a elaboración da PXA e do PEC 
dos centros que se van incorporar na aplicación 
de PROENS. Pero a maiores derrógase a orde 
que regula o compoñente salarial da función 
titorial e outras funcións docentes, e solicitamos 
información de como se vai regular dito 
complemento, e se a intención da Consellaría é 
eliminalo.  

Desde a Consellaría afirman que non se vai 
eliminar ese complemento salarial e que 
seguramente sexa na orde de confección de 
nóminas onde se regule. 




